
zelatan 
¡A por ellos! 

Madrilek Hego Euskal Herria «auto-
determinatu» zuenez geroztik, guk, be-
tikook, enbutukeria hori onartu ez 
dugun «fazistok», askotan entzun izan 
dugu oihu hori manifestazio abertza-
leetan: «¡a por ellos!». Hitz horien on-
doan hasten da zafraketa. 

Jakina: «berek», «demokratek», ez 
dute agindu hori marroi kaskotuen-
gandik entzun. «Berek», «consenso» 
hitza entzuten dute maiz. 

Hots, «paktoa», hori da: «¡a por 
ellos!». 

PSOEk, CDSak. APk, «a por ellos» 
oihukatzea normala da. 

EEk gauza bera oihukatzea. Ga-
llarta-ko garaietan bederen ez zen nor-
mala. Geroztik normal bihurtu dute 
Bandrezek eta gainerakoek; eta espai-
niar legetasunaren morroirik leialenek 
hori esatea, normala. 

PNVak hori gure kontra oihukatzea, 
noski, Arana-Goiriren ideien arauera, 
ez da normala. Baina orain dela urte 
asko eta asko, ETA sortu baino askoz 
lehenagotik, PNVak beti egin ditu pak-
toak espainiarrekin. Eta berekin baka-
rrik. 

EA zen zalantza bakarra. Indarke-
riaren aurka dagoenez gero, Estatu in-
darkeria salatzeko aukera zeukan. Na-
fartarrak 1839an. 1876an eta 1939an 
«kontsultatuak» izan ez zirenez gero, 
edozeren gainetik gure arteko erdibi-
keta gaitzetsiko zuela uste genuen. Eus-
kaldunok Iparraldean bizitzeko esku-
bide sakratua onartuz, estradizioak eta 
deportazioak, kalera irtenez ere, kon-
denatuko zituela. Autodeterminazio 
prozesua bideratuko zuela. Hitz batez. 
paktorik sinatzekotan, Euskal He-
rriaren etsaien kontra, eta gurekin 
egingo zuela. PNVaren traizioei eus-
teko, aski baitzen PNVa. Biak bat, 
ordea: noiz ikusiko dugu Arzalluz eta 
Garaikoetxearen besarkada? 

«¡A por ellos!». Badatoz gure bila. 
Beti bezala; leku guztietan bezala, kan-
potar inperialistak eta bertako salduak, 
eskuz esku. 

Lasai, ordea: zipaioek eta harkiek ez 
dute inon irabazi. 

Barka! Behin irabazi zuten; Biafran. 

